
Shabarisha Gitanjali

શબરીશગીતાઞ્જલિઃ

ખણ્ડઃ ૧ પ્રાર્થના ।
અયિ શબરીશ્વર વિશ્વમનોહર, વિશ્વજનાભયદાનરતે
ત્વયિ ગતમસ્તુ નિરસ્તસમાધિ સમાધિ સમાધિ મનો મહિતે ।
દયિતતમં તવ માનસપૂજમાનતમૌલિરસૌ તનુતે
મયિકરુણાં કુરુ પઙ્કજલોચન, પઙ્કવિનાશન, પુણ્યગતે!॥

ખણ્ડઃ ૨ પદ્યગીતમ્ ૧ । ધ્યાનપ્રતિષ્ઠા ।
શબરિકેશ્વરં શાન્તસુન્દરં પતિતપાવનં પાપનાશનમ્ ।
ભવનભાવકં ભૂતિદાયકં શરણમાશ્રયે ભૂતનાયકમ્॥ ૧॥
અયિ વિભો મુદા કલ્પિતં હૃદા ભવદુપાસનં ભાવશોધનમ્ ।
વરદ, ગૃહ્રતાં; નાથ, દાસતામનુગૃહણ મે; શાન્તિરસ્તુ મે॥ ૨॥
અરુણસુપ્રભામણ્ડલાવૃતિં  કનકચમ્પકાપાટલદ્યુતિમ્ ।
મનુચિન્તયે સત્યસદ્ગતિં  ભુવનનાથ, તે મઙ્ગલાકૃતિમ્  ॥ ૩॥
જલદકોમલં નીલકુન્તલં, વિમલફાલકં વીરલાસકમ્ ।
લલિતચઞ્જલં ભ્રૂલતાઞ્ચલં, નલિનશોભનં ધીરલોચનમ્॥ ૪॥
તિલસુમોપમા નાલિકા,ઽધરસ્ફુરિતસુસ્મિતં શૂરસુન્દરમ્ ।
કનકકુણ્ડલં ગણ્ડમણ્ડનં, મુખમિદં વિભો, તાપખણ્ડનમ્॥ ૫॥
મણિવરોજ્વલત્કણ્ઠભૂષણં, વિપુલવક્ષસા વૈરિભીષણમ્ ।
કરતલોલ્લસદ્વાણકાર્મુકં , સજલનીરદાનીલચેલકમ્॥ ૬॥
સુદૃઢજઙ્ઘયા  સાધુશોભિતં ચરણપઙ્કજે સજ્જનાર્ચિતમ્   ।
અરિવિમર્દને નિત્યદીક્ષિતં ત્રિદશપૂજિતં વ્યાઘ્રસંસ્થિતમ્॥ ૭॥
વપુરિદં મનઃકાનનાન્તરે લસતુ મામકે ભક્તિમન્દિરે ।

1



શબરીશગીતાઞ્જલિઃ

મહિતસન્નિધિપ્રાભવોદિતા મનસિ ભાસતાં દેવ, શાન્તતા॥ ૮॥

ખણ્ડઃ ૩ પદ્યગીતમ્ ૨ । સન્નિધિપ્રાપ્તિઃ ।
મમ તુ ચેતના વેપિતા પરં ભૃગુમયે પથિ ક્લેશિતા ચિરમ્ ।
દ્રુતહૃદન્તરા તે કૃપામૃતં શરણમાશ્રિતા દેવસેવિતમ્॥ ૧॥
ભવદુપાયનં જિવિતાત્મકં મધુરતિક્તકાકીર્ણભાણ્ડકમ્ ।
શિરસિ ગૃહ્ણતી ભક્તિપાવિતા હરિહરાત્મજ, ત્વામુપાગતા॥ ૨॥
તવ ચ સન્નિધૌ હર્ષસઙ્કુલા નવનવોન્મિષન્મૂચ્ર્છનાકુલા ।
શરણકીર્તનોન્માદિતાશયા પુલકપૂરિતા નૃત્યતીહ યા॥ ૩॥
નિહિતમગ્રતો નાલિકેરકં મમ મનોમયં ભિદ્યતે સ્વયમ્ ।
મધુરનિર્મલં તદ્રસં સૃતં પરિગૃહાણ તે પાદ્યમર્પિતમ્  ॥ ૪॥
દુરિતસઞ્ચયં ભક્તિદીપિતં જ્વલતિ હન્ત કર્પૂરમર્પિતમ્   ।
પ્રસરતાં તતઃ સૌરભં તથા જ્વલિતપૂતનાવર્ષ્મણો યથા॥ ૫॥

ખણ્ડઃ ૪ પદ્યગીતમ્ ૩ । માનસપૂજા ।
અહમબાત્મના કલ્પયામિ તે જલસમર્ચનં ભૂતસત્પતે ।
તરલવીચિકૈર્મન્ત્રસુસ્વરૈર્નદનદીશતૈર્નૈકસાગરૈઃ॥ ૧॥
પુનરિદં પૃથિવ્યાત્મના વિભો વિરચયામ્યહં ગન્ધકલ્પનમ્ ।
કલિતકુઙ્કુમૈશ્વન્દનૈર્મહીકનકભાજને  ગન્ધયુક્તિભિઃ॥ ૨॥
વિતનુતે ચ તે પુષ્પપૂજનં ગગનતન્મયીભાવભાવના ।
મરતકસ્ફુરદ્ભાજને ચિતૈઃ શબલકાન્તિભિઃ સૂનસઞ્ચયૈઃ॥ ૩॥
પવનરૂપવાન્ ભાવનાબલાદ્ ભુવનનાથ, તે કલ્પયામ્યહમ્ ।
લલિતવીજનૈર્ભક્તિપાવનૈઃ પ્રિયતમં પ્રભો, ધૂપતર્પણમ્॥ ૪॥
પરમુપાસ્મહે તૈજસાત્મના શરણદાયકં ત્વામિહાત્મના ।
દિવિ ચ ભૂતલે દીપ્તિવર્ષિભિર્દિવિષદાં     પતે, દીપકોટિભિઃ॥ ૫॥
અમૃતમસ્મિ યદ્ ભૂતનિહ્યુતં વિરચયામિ નૈવેદ્યમત્ર તત્ ।
અમૃતરૂપ, તે સચ્ચિદાત્મનિ ત્વયિ નિલીયતે ભેદભાવના॥ ૬॥

ખણ્ડઃ ૫ પદ્યગીતમ્ ૪ । શરણકીર્તનમ્ ।
દેવદેવ, તે શરણકીર્તનં ભાવબન્ધુરં શ્રવણસુન્દરમ્ ।
વારિરાશિભિસ્તલવીચિભિસ્તારનિસ્વનં વરદ, ગીયતે॥ ૧॥
મન્દ્રમર્મરૈર્મલયમારુતાસ્ત્વામુપાસતે શરણગીતકૈઃ ।
ગાનમાધુરીતરલતારકં નાથ, નિશ્ચલં ગગનમણ્ડલમ્॥ ૨॥
પાવનોપયા વિહગનિસ્વનૈઃ સ્તૂયસે વિભો, શરણકીર્તનૈઃ ।
અચ્ર્યસે તયા કનકપઙ્કજૈરુચ્ચિતૈર્નભોમહિતમાનસાત્॥ ૩॥
ગાનવૈખરીતુમુલસઙ્કરસ્તાલરઞ્જિતો હૃદયઢક્કયા ।
નન્દના મયા સમનુગીયતે પ્રીયતાં ભવાન્ સુમનસાં પતે!॥ ૪॥

ખણ્ડઃ ૬ પદ્યગીતમ્ ૫ । શરણકીર્તનમ્ ।
કાન્તવિગ્રહં શાન્તમાનસં પન્તલાધિપોપાન્તસેવિતમ્ ।
દાન્તસદ્ગતિં  વિન્તિતપ્રદં ભૂતનાયકં દેવમાશ્રયે॥ ૧॥
ધર્મબોધકં કર્મસાક્ષિણં શર્મસાધકં દુર્મદાન્તકમ્ ।
નિર્મમાર્ચિતં   નિર્મલાત્મકં ભૂતપાલકં દેવમાશ્રયે॥ ૨॥
ઇન્દ્રવાપિકાતીરવાસિનં સાન્દ્રચન્દ્રિકાહાસસુન્દરમ્ ।
મન્દ્રચાપનિર્ઘોષભીષણં ભૂતભાવનં દેવમાશ્રયે॥ ૩॥
વેદબોધિતં ભેદવર્જિતં   ખેદનાશનં મોદદાયિનમ્ ।
શ્રીદસેવિતં નાદરૂપિણં ભૂતિભૂષણં દેવમાશ્રયે॥ ૪॥
સક્તિનાશકં રક્તિદારકં ભક્તિવર્ધકં ભુક્તિસાધકમ્ ।
મુક્તિદાયકં વ્યક્તવૈભવં ભૂતિપુષ્કલં દેવમાશ્રયે॥ ૫॥

ખણ્ડઃ ૭ પદ્યગીતમ્ ૬ । શરણકીર્તનમ્ ।
અરુણકોમલં તરુણસુન્દરં કરણયાકુલં વરુણપૂજિતમ્ ।
તરણિતેજસં મરણપ્રોચકં શરણમાશ્રયે શવરિકેશ્વરમ્॥ ૧॥
મદનમોહનં મદવિનાશનં કદનભોદિનં ગદવિમોચનમ્ ।

રદનશોભિનં હૃદધિવાસિનં શરણમાશ્રયે શબરિકેશ્વરમ્॥ ૨॥
સુજનપાલકં કુજનભીષકં પતનવારકં મનનસાધકમ્ ।
જનનનાશકં ભુવનનાયકં શરણમાશ્રયે શબરિકેશ્વરમ્॥ ૩॥
હરિહરાત્મજં હરિવરાસનં કલિદુરાસદં કલિતરાજસમ્ ।
પરપરાક્રમં પરતરાશ્રયં શરણમાશ્રયે શબરિકેશ્વરમ્॥ ૪॥
શકલિતદ્વિષં શશધરત્વિષં શમલનાશનં શમવિભૂષણમ્ ।
શતમખાર્ચિતં   શનિનિવારકં શરણમાશ્રયે શબરિકેશ્વરમ્॥ ૫॥

ખણ્ડઃ ૮ પદ્યગીતમ્ ૬ । બ્રહ્માર્પણમ્ ।
સકલદેવતાગીતકીર્તયે શૈવવૈષ્ણવાદ્વૈતમૂર્તયે ।
વિહિતસજ્જનાભીષ્ટપૂર્તયે હા! નમોઽસ્તુ તે નાશિતાર્તયે॥ ૧॥
સર્વમઙ્ગલં  દિવ્યકોમલં શર્વનન્દનં ભુવનનન્દનમ્ ।
ગર્વનાશકં ભવ્યદાયકં સર્વથા વિભું સમનુચિન્તયે॥ ૨॥
ભક્તપાલનાસક્તમાનસં દિનકરાયુતોદ્વામતેજસમ્ ।
મોહનાકૃતિં   મોહિનીસુતં વિમલચેતસા નૌમિ સન્તતમ્॥ ૩॥
સુખચિદાત્મકે ભુવનભાસકે નિત્યભાસુરે સત્યસુન્દરે ।
પરિસમર્પિતં   ભવતિ મત્કૃતં ધર્મશાસ્તરિ બ્રહ્મહૃન્મયે॥ ૪॥
તરલમુદ્બણં કરણજાલકં પરમતેજસિ બ્રહ્મસંજ્ઞકે ।
પરિસમપ્ર્યતે ત્વયિ જગત્પ્રભો, નિરઘનિર્ભમે પર્યુપાસિતે॥ ૫॥
દિવ્યશાબરાકારધારિણે શરણકીર્તનશ્રવણતોષિણે ।
અર્પયામિ તે ધર્મરક્ષિણે હૃદયમાત્મના કમનરૂપિણે॥ ૬॥
દેવદેવ, તે વપુરિદં જગત્ સતતવિસ્મયોત્પુલકદર્શનમ્ ।
અર્ચયાભ્યથો વિગલિતવ્યથો વિનિહિતાશયસ્ત્વયિ ચિદાત્મકે ॥ ૭॥
ઇતિ શ્રીવાસુદેવન્ એલયથેન વિરચિતા શબરીશગીતાઞ્જલિઃ સમાપ્તા ।

